
VI. LITTERAE UNIVERSALES CONTRA LUTERANOS
[Z 13 STYCZNIA 1557 R.]

Sigismundus Augustus Dei gratia Rex Poloniae, Magnus Dux Lituaniae, Russiae, Prussiae,
Masoviae etc. dominus et haeres. Universis et singulis cuiuscunque gradus, status, conditionis
et praeeminentiac subditis Nostris in Regno et dominiis Nostris commorantibus, sincere
et fidelibus dilectis gratiam Nostram Regiam. Quum inter caetera incommoda atque pericula,
quibus Regnum Nostrum® premitur, nullum esse videamus domesticis odiis atque dissensionibus
perniciosus, nec quod Regna quaevis et imperia vel affligere magis vel citius evertere possit, nulla
autem ex re acerbiora odia atrocioresque contentiones non modo inter ordines, sed et inter
omnium ordinum Regni Nostri homines, quam ex diversitate opinionum de religione Christiana,
quae irrumpentesin Regnum Nostrum haereses invexerunt, natas esse animadvertamus, summo
studio in eo conventu cum consiliariis Regni Nostri curandum atque elaborandum Nobis esse
putavimus, ut paccatis prius ex constitutis domesticis dissensionibus ab externis quoque periculis,
si qua ingruerent, tuti atque securi esse possemus. Verum cum magna esset de eo orta
controversia, quod multa essent publice contra vetera catholica instituta atque contra leges Regni
et edicta in religione ritibusque religionis propria quorundam temeritate atque audacia
innovata, templaque, in quibus ad eam diem veteri Romanae Ecclesiae ritu sacra
agebantur ac sacramenta administrabantur, novis et a catholica et apostolica Romanaque
Ecclesia alienis ritibus introductis occupata et® prophanata, ministri earum vexati
ac sedibus suis pulsi, ornamenta ablata, bonaque et redditus retenti idque cum alias, tum post

conventum Regni Nostri, quem Piotrcoviae proxime® habuimus', in quo edixeramus, ne quid in
religione ad hunc usque conventum novaretur, nec possemus de eo iudicium constituere propter
imminens Livonicum bellum, ad quod gerendum in Lituaniam proficiscendum Nobis fuit,
necessario totam eius rei cognitionem atque iudicium ex sententia senatorum Regni Nostri ad
proximum usque conventum Regni Nostri reiecimus suspendimus que. Ne quid vero interim, dum
absumus, de religione in Regno Nostro a quopiam istius modi innovetur seu perpetretur
longiusque progrediatur hominum licentia, edictum ea de re Nostrum ex sententia consiliariorum
Nostrorum proponendum putavimus.

Mandamus igitur atque edicimus vobis omnibus superius nominatis constitutione videlicet
Petricoviensi in comitiis praeteritis facta® ac legibus Nostris ad eam rem freti:

Principio ut omnes a blasphemiis quibusvis in Deum Sanctaque Ecclesiae sacramenta,
praesertim in sacrosanctum Eucharistiae sacramentum ac tremendum altaris sacrificium
abstineant. Deinde ne quispiam vestrum ullos iam deinceps in Regno Nostro moths ac! turbas
excitare, coetus, conventicula, conventiones in urbibus, oppidis, arcibus, curiis, villis et pos-
sessionibus Nostris praetextu religionis quovis modo habere et celebrare neque in iis aut aliis
quibuscunque quorumcunque hominum status et conditionis cuiusvis bonis ecclesias atque templa,
in quibuscunque nunc antiquus hoc est Romanus religionis manet ritus, violare, aliquid inde
tollere seu in alium statum atque formam quicquam ibi immutare et innovare, sacerdotesve et
ministros templorum vexare, spoliare, pellere lisque vel pulsis vel morte extinctis alios in locum
eorum sine autoritate et institutione ordinariorum inducere seu ecclesiis ipsis praeficere, aut
aliquam sibi potestatem et iurisditionem in eccelesiis ipsis usurpare aliudve quidpiam agere, quod
seditionem® atque tumultum excitare inde possit, audeat.

Quod si quis contra hoc edictum Nostrum aliquid committere et facere ausus fuerit, id Nos
non pro privata ordinis aut personae alicuius iniuria, sed pro Nostra autoritatisque Nostrac Regiae
offensione reputabimus in eumque tanquam violatorem autoritatis Nostrae et pacis publicae
turbatorem legitimo iuris ordine animadvertemus.

Datum Varssoviae in conventione Regni generali, feria quarta post festum Sanctorum Trium
Regum' proxima, anno’ Domini MDLVII® [/3 1 1557] Regni vero Nostri XXVII". Ad mandatum
Sacrae Maiestatis Regiae proprium?.

